
01 犬將軍大戰鼠大王 
螺仔 

便若暗頓食飽，逐家就四散去做家己的代誌：阿兄勼

入去房間耍電動；阿母䖙佇膨椅咧 手機仔。啊若阮兜彼

隻好命狗——Mè-tsiàng，食飽就 起去阿姊的眠床頂摔大

眠，無親像我遐可憐著，就愛鬱佇冊桌仔佮數學宿題捙拚。 

彼暗我共宿題寫好，欲去灶跤斟茶，經過阿姊的房間，

煞看著阿母佮 Mè-tsiàng 佇遐咧捙龜弄甕。Mè-tsiàng 共阿

姊的房間鼻透透，先軁入去桌仔跤閣鑽入去眠床跤，踅過

去衫仔櫥閣斡過來冊櫥仔邊。鼻過一輾閣一輾，尾仔就徛

踮冊櫥仔頭前硞硞 hinn，袂輸冊櫥仔內底有伊上愛食的肉

咧。 

阿母毋捌看過 Mè-tsiàng 遮激動著，就綴伊巡過來、看

過去，煞啥物都揣無。看著我來，就緊叫我鬥揣。是講，

啊是欲揣啥唅？ 

阿母講伊心內憢疑，敢會是鳥鼠？「阿母啊，咱若真

正揣著鳥鼠，你欲按怎掠？」阿母講若揣著才來拍算。 

我心內膽膽，手那掣那用手電仔炤櫥仔跤佮櫥仔縫。

我共櫥仔門開開，Mè-tsiàng 一粒頭就直直搢，閣用跤想欲

共櫥仔底的物件抓開。這時一个烏影雄雄跳出來，鳥鼠連

鞭傱過去眠床頭、連鞭軁入去眠床跤，閣趒起來冊桌仔頂，

無偌久就跳起去窗仔簾，想欲對窗仔門遐揣路出去，紲落

來，閣踅翻頭走轉來冊櫥仔頂，覕佇遐怦怦喘、咇咇掣，

目睭掠阮金金相。 

毋但鳥鼠心肝咇噗惝，阿母佮我嘛驚甲半小死。冊櫥

仔遐爾懸，阮掠伊袂著嘛拍伊袂著，今這馬欲按怎？ 

阿母愖一下仔爾爾，速速決定欲用趕的。阮安排一條

欲予鳥鼠逃命的路線，看伊會當對後尾門走出去袂。聽候

我共紙枋隔好勢，阿母就攑掃帚摃冊櫥仔頂，鳥鼠隨跳落

來，一目𥍉仔就對後尾門傱出去，走甲無看見影矣。

Mè-tsiàng 跤手猛掠沿路逐，確保彼隻鳥鼠驚破膽，後擺毋

敢閣踏入阮兜一跤步。 

阿母那共阿姊的房間消毒那呵咾 Mè-tsiàng，講伊是犬

將軍，今仔日大戰鼠大王有功，該當賞一塊肉。「阿母，我

嘛有鬥相共呢！」「你喔，封你做副將軍，賞你一杯涼的！」

「阿母，我嘛欲食肉啦，敢會當賞我一塊牛排？」 

02 上芳的臭油煙味 
陳誼庭 

「仝款是排骨飯乎？」「著！來！一千箍予你找。」「啊

你欲用一張共我換遮爾濟張喔，按呢阮食虧呢！」逐擺若

來到阮兜的便當店，總是會當聽著阿公和人客那講那滾耍

笑的聲。對我來講，阮兜咧賣的毋但是便當，閣較濟的是

滿滿的人情味。 

會記得細漢的時，逐工放學轉到店裡，攏會看著阿媽

徛佇爐仔頭前，共一塊一塊的排骨佮一肢一肢的雞腿囥落

去糋。無一時仔久，鹹芳仔鹹芳的油煙味就衝到規間店的

每一角勢。若是拄好有外送，閣加上店裡的散客，便當定

定會濟甲窒窒滇。阿公、阿媽若是做袂去，就會叫我鬥做，

毋過彼當時我定定攏會偷偷仔走去覕，因為我真正足討厭

彼逐擺便當做了規身軀的臭油煙味，對頭到跤無一搭逃閃

會過。想著就感覺黏黐黐，足癩 的。 

毋過從讀國中開始，因為放學了後愛補習，後來有足

久一段時間攏無閣去店裡鬥相共，嘛足久攏無閣看著阿公、

阿媽。一直到高中，拄好考著店裡附近的學校，才予我有

機會會當三不五時去店裡揣阿公、阿媽開講，順紲共 鬥

做。 

有一擺店裡人客干焦一、兩个爾爾，阿媽就講：「我家

己來就會使啦！」我就踮邊仔坐咧看，才雄雄發覺著，阿

媽的尻脊骿毋知底時變甲曲痀曲痀矣，行路嘛變真慢矣。

彼時我才知影伊的身體早就已經無較早遐猛掠矣，毋過伊

和阿公定定共我講：「若準阿公、阿媽閣有法度做，就會一

直做，家己賣的才知影食落去的是啥，對身體較好。」 

這馬我已經大漢矣，嘛開始了解原來彼个我細漢上棄

嫌的臭油煙味，是阿公、阿媽為著阮遮的囝孫用心經營的

「愛」，而且鼻一擺就減一擺，所以這馬我若是有閒就會定

定去店裡鬥做。逐擺鼻著彼个油煙味，就感覺足安心、足

幸福的。彼是阿公佮阿媽用雙手、用心，一點一滴所粒積

的幸福。雖然有一日這个上芳的臭油煙味會散去，毋過

的愛會永遠留佇阮的心肝底。 

03 我嘛欲抗議 
許忠和 

這幾工天氣誠秋凊，看著恁挨挨陣陣相招來遮𨑨迌，

規片海墘攏聽會著恁樂暢的笑聲，阮嘛綴咧起毛婸。若是

阮海龜會當予恁共心內的鬱卒、煩惱攏擲挕捒，我嘛會感

覺阮是咧做功德。 

是講有一寡代誌，我若無出來抗議，共恁黜臭一下，

恁凡勢毋知影阮的鬱卒，三不五時閣來舞一寡奇奇怪怪的

齣頭，共恁的快樂建立佇阮的痛苦頂懸，按呢咱鬥陣恐驚

是袂久長。一寡代誌咱拆白來講，逐家才會互相了解、互

相體諒，日後照品照行，做伙鬥陣毋才會久久長長。 

頭起先，阮海龜家族會當受著恁的疼惜佮意愛，實在

誠榮幸，多謝逐家無棄嫌，共阮當做恁的好朋友，不時來

遮行踏、相揣。毋管恁欲翕相、攝影的時，是共阮當做恁

鬥陣的朋友，抑是單純做恁的背景，阮攏誠歡迎。 

紲落來，拜託恁來看阮的時，請毋通起跤動手。雖然

阮的漢草看著誠粗勇，毋過阮較閉思，恁傷過熱情的動作

會共阮嚇驚著。恁千萬毋通看阮無泅倚去恁的身軀邊就跤

來手來，硬欲共阮掠牢咧，甚至是手傷賤，刁故意共阮創

治、欺負，閣佇阮的龜殼頂懸烏白皂。 

閣再講，阮海龜誠清氣相，對徛家環境的要求生本就

較龜毛。恁人類紲手遺佇海裡的糞埽濟甲若山，透明通光

的塑膠橐仔閣和阮愛食的䖳欲仝欲仝，害阮若無斟酌共看

分明，就會無細膩共吞落去，按呢哺袂幼，嘛無法度消化，

連鞭胃腸就出問題，嘛會礙著阮的健康，害阮消瘦落肉。

恁閣會共討海掠魚的網仔、索仔烏白抨，害阮泅甲半路無

張持就去予網仔纏牢咧，無法度出跤手。嚴重的時閣會纏

佇網仔底，煞袂當脫身起去海面喘氣，就按呢予恁害一下

愛去天頂做仙。 

最後，阮嘛愛共恁提醒，早前清氣的海沙埔，因為恁

過度開發，這馬變甲垃圾哩囉；人為的聲音攪吵、四箍輾

轉的光害，攏會害阮海龜毋敢上岸放卵。拜託恁愛保護環

境，毋通害阮佇地球絕種，按呢恁的囝孫仔日後毋才有機

會通佮阮海龜繼續交陪。勞力唅！ 

 


